
BAREMOA

Jarraian emandako argibideak honako arau hauetan oinarrituta daude:

· 2/2015 Ebazpena, urtarrilaren 14koa, Hezkuntzaren, Lanbide Heziketaren eta Unibertsitateen zuzendari nagusiak emana, funts publikoak jasotzen dituzten Haur Hezkuntzako lehen zikloko ikastetxeetan 2015-2016 ikasturtean haurrak onartzeko prozedura arautzen duena. 
· 5/2015 Foru Agindua, urtarrilaren 27koa, Hezkuntzako kontseilariak emana, Haur Hezkuntzako lehen zikloko udal ikastetxeetan, Hezkuntza Departamentuarekin egindako hitzarmenen bidez finantzatuetan, familiek 2015-2016 ikasturtean ordaindu beharreko tarifak ezartzen dituena.

A).- Gurasoen edo legezko tutoreen egoera soziolaborala edo akademikoa (gehienez, 20 puntu):
A.1 Haurren gurasoak edo legezko tutoreak jarraian adierazten diren egoeretako batean daudenean: 20 puntu gehienez.
· Aita, ama edo legezko tutoreak lanaldi osoan edo partzialean daudenean biak
· Aita, ama edo legezko tutoreak, biak, dedikazio handia behar duten ikasketa arautuak egiten ari direnean, behar bezala frogaturik.

· Aita, ama edo legezko tutoreetako bat lanaldi osoan edo partzialean eta bestea dedikazio handia behar duten ikasketa arautuak egiten ari denean, behar bezala frogaturik.

A.2 Gurasoetako edo legezko tutoreetako bat lanaldi osoan edo partzialean edo dedikazio handia behar duten ikasketak egiten, eta bestea lan bila, 15 puntu.
A.3 Aita eta ama lan bila, 10 puntu.
A.4 Lan-egoeraren kontzeptuari buruzko zehaztapenak:
1. Gizarte Segurantzan edo, zein den kasua, jarduera ekonomikoen zergan alta eman gabe egindako lana ez da kontuan hartuko.

2. Seme-alaba baten jaiotzagatik lanean ez egotea, lanpostu finkorik izan gabe, hau da, ordezkoen zerrenden eta antzekoen kasuetan, ez da eszedentziatzat hartuko.

3. Baremazioaren ondorioetarako, lanaldi osoko edo partzialeko lan gisa kontatuko dira ezintasun iraunkor osoa, absolutua edo baliaezintasun handia.

4. Ikasketak baloratzeko, ikasketa araututzat hartzen dira titulu akademiko ofizialak eskuratzeari begira egiten direnak: DBHa, Batxilergoa, Lanbide Heziketa, Unibertsitateko titulazioak, eta abar.

Orobat, dedikazio handitzat joko da interesduna, ikasketa planaren arabera, ikasturte oso bateko kreditu edo irakasgaien %80an, gutxienez ere, matrikulatua dagoenean.

A.5 Lan bila egoeraren kontzeptuari buruzko zehaztapenak:
Pertsona bat lan bila dabilela joko da Nafarroako Enplegu Zerbitzuko edozein agentziatan edo enplegu agentzia baimendutan enplegu eskatzaile gisa inskribatuta dagoenean.

B) Familiaren osaera, gehienez metatzen ahal den puntuazioa: 15 puntu.
B.1. Modalitateak:
· Deialdi eta ikastetxe beretan bi seme-alabarentzat edo gehiagorentzat ikaspostua eskatzen duten familiak (ikaspostuaren erreserba sartzen da, baita jaiogabearentzako eskaera ere), 15 puntu.

· Bi seme-alaba adingabe dituzten familiak, puntu bat. Hirugarren adingabetik aurrera, puntu bat gehituko da, eta sei urtez azpiko seme-alaba bakoitzeko, beste puntu bat. Ondorio horietarako, bakarrik kontuan hartuko dira aurreinskripziorako epea bukatu arte jaiotako seme-alabak.

· Familia unitateko edozein kideren minusbalio fisiko, psikiko edo zentzumenekoa, gutxienez %33koa eta aitortua bada, 4 puntu.

B.2. Familiaren osaeraren kontzeptua:
1. Familia unitatearen zati dira zaintza eta jagoletza dituzten aita eta ama edo adingabearen tutoreak, seme edo alaba adingabeak, salbu eta gurasoen baimena izanda haiekin bizi ez direnak, eta judizialki ezgaituta eta guraso-aginte luzatuaren edo birgaituaren mende dauden adin nagusiko seme-alabak. Familia harreran diren haurrak familia unitateko kidetzat joko dira ondorio guztietarako.

2. Banantze edo dibortzio kasuetan, ez da kontatzeko kidetzat joko adingabekoaren zaintza eta jagoletza ez dituen aita edo ama.

B.3. Zehaztapenak:

–”6 urtez azpiko seme-alabak” kontatzeko, 2009ko urtarrilaren 1etik aurrera jaiotako seme-alabak hartuko dira kontuan.

–”Bi anai-arrebarentzat edo gehiagorentzat ikaspostua eskatzea deialdi berean” kontzeptuagatik emandako puntuazioa galdu eginen da eskatzaileari egotz dakizkiokeen arrazoiengatik matrikula egiten ez bada.

–Familia harreran diren haurrek, betiere egoera hori behar bezala frogatuta, ikastetxean anai-arrebak izateagatik ematen den puntuazioa lortzen ahalko dute, familia-hartzaileak eskatutako ikastetxean seme edo alabaren bat badu eskolatuta.

C) Familia unitatearen urteko errenta mailak: 4 puntu gehienez.
C.1. Errenta tarteak eta puntuazioa:
–LGS (lanbide arteko gutxieneko soldata) halako 1,7, gehienez ere: 4 puntu.

–LGS halako 2,8, gehienez ere: 3,5 puntu.

–LGS halako 3,9, gehienez ere: 3 puntu.

–LGS halako 3,9 baino gehiago: 2 puntu.

C.2. Errenta mailen kontzeptuari buruzko zehaztapenak:
1. Familia unitatearen urteko errenta izanen da aitaren eta amaren edo legezko tutoreen 2013ko diru-sarrera edo errenta indibidual justifikatuen batura.

Pertsona fisikoen errentaren gaineko 2013ko zergaren aitorpena aurkeztuta justifikatuko da familia unitatearen urteko errenta.

2. Errenta indibiduala izanen da zerga-oinarriaren alde orokorrari kapital higigarriaren errendimenduen saldo positiboa eta ondare-eskualdaketen saldo positiboa batzearen emaitza, etxebizitza zaharberritzeko edo eskuratzeko jasotako diru-laguntzak kenduta.

Ondorio praktikoetarako, errenta kalkulatzeko laukitxo hauek batuko dira: Nafarroako Foru Komunitatean, 2013. ekitaldiko pertsona fisikoen errentaren gaineko zergaren aitorpeneko 507, 8810, 8808 laukitxoak ken 708 laukitxoa, edo horien baliokide direnak Estatuko gainerako aitorpenetan.

3. Pertsona fisikoen errentaren gaineko zergaren aitorpena egin beharrik ez bada, 1. eta 2. azpiataletako errenta eta diru-sarreren zinpeko adierazpena, eta/edo ikastetxearen titularra den toki entitateak beharrezkotzat jotzen dituen agiriak, 2013. urteko familiaren diru-sarrerak zein diren zehazteko, edo 2014. urtekoak, baldin ikasleak hartzeko prozesua 2015eko ekainaren 30aren ondokoa bada.

4. Banantze edo dibortzio kasuan:

–Haurraren zaintza eta jagoletza dituen aitaren edo amaren errenta aitorpena edo diru-sarrerak hartuko dira kontuan.

–Oinarri honen 2. atalean xedatutakoaren arabera kalkulatutako diru-sarreretatik, zaintza eta jagoletza ez dituen aitak edo amak seme-alaben mantenurako urtean ordaindutakoa kenduko da; betiere, itun erregulatzaile edo erabaki judizial baten arabera ordaindutakoa izan beharko du.

D) Eraginpeko eremu geografikoa; puntuazioa, gehienez ere: 20 puntu.
D.1 Haurra eta aita eta/edo ama eta/edo legezko tutoreak 2015eko urtarrilaren 1a baino lehen eskaeraren xedeko Haur Hezkuntzako lehen zikloko ikastetxea dagoen udalerrian edo eraginpeko eremu geografikoan den udalerri batean erroldatua egoteagatik: 20 puntu.

D.2 Aita, ama edo legezko tutorea eskaeraren xedeko Haur Hezkuntzako lehen zikloko ikastetxea dagoen udalerrian edo eraginpeko eremu geografikoan lanean aritzeagatik: 8 puntu.

D.3 Aita, ama edo legezko tutorea entitate titularraren Haur Hezkuntzako lehen zikloko ikastetxe batean lanean aritzeagatik: 5 puntu.

E) Beste irizpide batzuk.
Hautapen Batzordeak beste behar larri batzuk, pertsonalak, familiakoak edo sozialak, behar bezala frogatuak eta aurreko ataletan bildu gabeak, hartzen ahal ditu kontuan (10 puntu, gehienez ere).

F) Puntuazioko berdinketa kasuak ebaztea.
Baremoa aplikatuta, adin talde bakoitzerako eskaintzen den azken ikaspostuan berdinketa gertatuz gero, egoera ebazteko irizpide hauek aplikatuko dira, bata bestearen ondoren:

–Familiaren errenta txikiena.

–Ikastetxean anai-arrebak dituzten haurrak.

–Berdinketak jarraituz gero, Hautapen Batzordeak ebatziko du zozketa baten bitartez.

G) Beste herrietako bizilagunak onartzea.
Haur eskolaren udal titularrak beste udalerrietako haurrak ez onartzeko ahalmena izanen du, haiek udal titularrari dagokion moduluaren portzentajea ordaintzeko konpromisoa, bizilekuko udalarena edo familiarena berarena, aurkezten ez badute idatziz.

